
საქმე№2/19511-26

გ ა ნ ჩ ი ნ ე ბ ა

საქართველოს სახელით

განცხადებაზე ხარვეზის დადგენის შესახებ

15 ივლისი, 2026 წელი თბილისი

თბილისის საქალაქო სასამართლოს სამოქალაქო საქმეთა კოლეგია

მოსამართლე - ნანა ციკოლია

განმცხადებელი - შპს „ბენი“ (ს/კ: 400273645)

წარმომადგენელი - რევაზ რიჟამაძე

მოთხოვნა - რეაბილიტაციის რეჟიმის გახსნა

განხილვის ფორმა - ზეპირი მოსმენის გარეშე

ს ა ს ა მ ა რ თლ ო მ გ ა მ ო ა რ კ ვ ი ა

2026 წლის 13 ივლისს თბილისის საქალაქო სასამართლოს სამოქალაქო საქმეთა კოლეგიას

განცხადებით მომართა შპს „ბენ-ის“ წარმომადგენელმა რევაზ რიჟამაძემ შპს „ბენ-ის“ მიმართ

გადახდისუუნარობის საქმის წარმოების დაწყების, რეაბილიტაციის რეჟიმის გახსნის

მოთხოვნით.

განმცხადებელმა მოთხოვნის დასასაბუთებლად წარმოადგინა შემდეგი არგუმენტაცია:

შპს „ბენი“ წარმოადგენს მოქმედ სიცოცხლისუნარიან სამეწარმეო სუბიექტს სასურსათო

პროდუქტების საბითუმო რეალიზაციის და ლოგისტიკის სფეროში. კომპანიის ძირითად

საქმიანობას შეადგენს სოციალური მნიშვნელობის პროდუქტების დისტრიბუცია. საწარმოს

ფულადი ნაკადების გენერირება და ფუნქციონირება პირდაპირ არის დამოკიდებული მის

კუთვნილ სპეციალიზირებულ სატრანსპორტო საშუალებებზე: სატვირთო ავტომანქანებზე

და მისაბმელებზე. აღნიშნული ტექნიკა წარმოადგენს წარმოების ძირითად საშუალებას,

რომლის გარეშეც საოპერაციო ციკლის გაგრძელება შეუძლებელია.

თბილისის სააპელაციო სასამართლოს სამოქალაქო საქმეთა პალატის 2026 წლის 05 ივნისის

განჩინებით (საქმე N010290125702254999) ცნობილ იქნა საარბიტრაჟო გადაწყვეტილება,

რომლითაც შპს ,,ბენი“-ს სს ,,თიბისი ბანკი“ სასარგებლოდ დაეკისრა მაშტაბური საკრედიტო

დავალიანება. ხოლო იძულებითი რეალიზაციის საგნად მიექცა საწარმოს ძირითადი

აქტივები (ავტომანქანები) პარალელურად კომპანიის მიმდინარე საგადასახადო დავის

ფარგლებში დარიცხული აქვს 93 512 ლარი, რაც ამ ეტაპზე გასაჩივრებულია სააპელაციო

ინსტანციაში (საქმე N3/3905-23) აღნიშნულმა გარემოებებმა გამიწვია კომპანიის ფინანსური

ვალდებულებების კრიტიკული ზრდა და შექმნა ლიკვიდურობის დროებითი დეფიციტი.

სატრანსპორტო საშუალებების მოვალის მფლობელობაში დატოვების შემთხვევაში, შპს „ბენი“

ინარჩუნებს ოპერაციულ სიმძლავრეს. რეაბილიტაციის მმართველის ზედამხედველობით,

კომპანია უზრუნველყოფს სტაბილური ფულადი ნაკადების ფორმირებას, რაც მისცემს

საშუალებას 5-წლიანი რეაბილიტაციის გეგმის ფარგლებში ბევრად მეტი თანხა დაუბრუნოს

კრედიტორებს ვიდრე ქონების იძულებითი გაყიდვითაა შესაძლებელი.

სასამართლო გაეცნო წარმოდგენილ განცხადებას და თანდართულ დოკუმენტებს, მიაჩნია,

რომ განცხადება არ აკმაყოფილებს ,,რეაბილიტაციისა და კრედიტორთა კოლექტიური

დაკმაყოფილების შესახებ” საქართველოს კანონის მოთხოვნებს, შესაბამისად

განმცხადებლისათვის დადგენილი უნდა იქნას ხარვეზი და განესაზღვროს ვადა მის

შესავსებად, კერძოდ:

„რეაბილიტაციისა და კრედიტორთა კოლექტიური დაკმაყოფილების შესახებ“ საქართველოს

კანონის მე-6 მუხლის 1-ელი პუნქტით, გადახდისუუნარობის საქმის წარმოების დაწყების

საფუძველია მოვალის გადახდისუუნარობა ან მოსალოდნელი გადახდისუუნარობა.

გადახდისუუნარობის საქმის წარმოება იწყება რეაბილიტაციის ან გაკოტრების რეჟიმის

გახსნის მოთხოვნით გადახდისუუნარობის შესახებ განცხადების სასამართლოში შეტანით.

ამავე მუხლის მე-2 ნაწილის მიხედვით, გადახდისუუნარობის საქმის წარმოება შეიძლება

განხორციელდეს ა) რეაბილიტაციის რეჟიმით; ბ) გაკოტრების რეჟიმით.

მოცემულ შემთხვევაში, ვინაიდან წარმოდგენილია განცხადება შპს „ბენ-ის“ მიმართ

რეაბილიტაციის რეჟიმის გახსნის შესახებ, სასამართლო სანამ საწარმოს

გადახდისუუნარობის საკითხის შესწავლა-განხილვაზე გადავა, განცხადებას და

წარმოდგენილ ინფორმაციას შეისწავლის ფორმალურ სამართლებრივი თვალსაზრისით

„რეაბილიტაციისა და კრედიტორთა კოლექტიური დაკმაყოფილების შესახებ“ საქართველოს

კანონის საფუძველზე. იმ შემთხვევაში თუ განცხადება დააკმაყოფილებს განცხადების

დასაშვებობის კანონით დადგენილი ფორმალურ მოთხოვნებს და ამავდროულად თუ სახეზე

იქნება გადახდისუუნარობა სასამართლო გამოიტანს განჩინებას გადახდისუუნარობის

შესახებ განცხადების დასაშვებობისა და შესაბამისი რეჟიმის გახსნის შესახებ.

წარმოდგენილი განცხადებით მოთხოვნილია შპს „ბენ-ის“ მიმართ რეაბილიტაციის რეჟიმის

გახსნა, შესაბამისად სასამართლო ამოწმებს განცხადების და წარმოდგენილი ინფორმაციის

შესაბამისობას „რეაბილიტაციისა და კრედიტორთა კოლექტიური დაკმაყოფილების შესახებ“

საქართველოს კანონის 44-ე მუხლით დადგენილ მოთხოვნებთან (გადახდისუუნარობის

შესახებ განცხადება გაკოტრების რეჟიმის გახსნის მოთხოვნით).

„რეაბილიტაციისა და კრედიტორთა კოლექტიური დაკმაყოფილების შესახებ” საქართველოს

კანონის 44-ე მუხლის 1-ლი პუნქტი შეიცავს იმ ჩამონათვალს, რაც უნდა იქნეს მითითებული

რეაბილიტაციის რეჟიმის გახსნის მოთხოვნის შესახებ განცხადებაში და რა ინფორმაცია უნდა

იქნეს წარმოდგენილი განცხადებასთან ერთად.

„რეაბილიტაციისა და კრედიტორთა კოლექტიური დაკმაყოფილების შესახებ“ საქართველოს

კანონის 44-ე მუხლის მე-2 პუნქტით, გადახდისუუნარობის შესახებ განცხადებას უნდა

დაერთოს შემდეგი ინფორმაცია (რამდენადაც ეს ამ განცხადების შეტანის მომენტისთვის

ცნობილია განმცხადებლისთვის): ინფორმაცია მოვალის ფინანსური მდგომარეობის შესახებ,

რომელიც მოიცავს მის აქტივებსა და ვალდებულებებს, მათ შორის, სამომავლო და პირობით

ვალდებულებებს;

სასამართლო თვლის, რომ განცხადებაში მითითებული გარემოებები და წარმოდგენილი

დოკუმენტები არ იძლევიან საწარმოს ფინანსური მდგომარეობის, მისი აქტივებისა და

პასივების სრულყოფილ სურათს. სასამართლო ყურადღებას აქცევს იმ გარემოებას, რომ

განცხადება წარმოდგენილია მოვალის მიერ, რა დროსაც სასამართლოში წარმოდგენილი

უნდა იქნეს დეტალური ინფორმაცია მოვალის ფინანსური მდგომარეობის შესახებ.

„რეაბილიტაციისა და კრედიტორთა კოლექტიური დაკმაყოფილების შესახებ“

საქართველოს კანონის 44-ე მუხლის მეორე პუნქტის „გ“ ქვეპუნქტის თანახმად,

გადახდისუუნარობის შესახებ განცხადებას უნდა დაერთოს ინფორმაცია (რამდენადაც ეს

ცნობილია განმცხადებლისთვის) - მოვალის მიმართ სხვა გადახდისუუნარობის საქმის

წარმოების მიმდინარეობის შესახებ, ამავე მუხლის მესამე ოუნქტის „ვ“ ქვეპუნქტის

თანახმად თუ გადახდისუუნარობის შესახებ განცხადება სასამართლოში მოვალეს შეაქვს,

მან, გარდა ამ მუხლის პირველი და მე-2 პუნქტებით გათვალისწინებული ინფორმაციისა,

აგრეთვე უნდა წარადგინოს - მიმდინარე სასამართლო დავების შესახებ ინფორმაცია.

განსახილველ შემთხვევაში, განცხადებას არ ერთვის მტკიცებულება - საქართველოს

საერთო სასამართლოების პირველი ინსტანციის (რაიონული/საქალაქო) სასამართლოში

მიმდინარე სასამართლო დავების შესახებ, ამასთან განცხადებას არ ერთვის

მტკიცებულება თბილისის საქალაქო სასამართლოს სამოქალაქო საქმეთა კოლეგიის

კანცელარიის ელექტრონული ბაზიდან მოვალის მიმართ სხვა გადახდისუუნარობის

საქმის წარმოების მიმდინარეობის შესახებ.

,,რეაბილიტაციისა და კრედიტორთა კოლექტიური დაკმაყოფილების შესახებ” საქართველოს

კანონის 44-ე მუხლის მე-3 ნაწილის ,,დ“ ქვეპუნქტის მიხედვით თუ გადახდიუუნარობის

შესახებ განცხადება სასამართლოში შეაქვს მოვალეს მან გარდა ამ მუხლის პირველი და 2-ე

პინქტებით გათვალისწინებული ინფორმაციისა აგრეთვე უნდა წარადგინოს: თავისი

დებიტორული მოთხოვნების შესახებ ინფორმაცია;განმცხადებლის მიერ არ არის

წარმოდგენილი ინფორმაცია დებიტორული მოთხოვნების შესახებ ;

,,რეაბილიტაციისა და კრედიტორთა კოლექტიური დაკმაყოფილების შესახებ” საქართველოს

კანონის 44-ე მუხლის მე-3 ნაწილის ,,ზ“ ქვეპუნქტის მიხედვით, თუ გადახდიუუნარობის

შესახებ განცხადება სასამართლოში შეაქვს მოვალეს მან გარდა ამ მუხლის პირველი და 2-ე

პინქტებით გათვალისწინებული ინფორმაციისა აგრეთვე უნდა წარადგინოს: ამ განცხადების

შეტანის მომენტისთვის საწარმოში დასაქმებულტა რაოდენობის შესახებ ინფორმაცია;

მოცემულ შემთხვევაში წარმოდგენილ განცხადებას არ ერთვის მტკიცებულება, ამ

განცხადების შეტანის მომენტისთვის საწარმოში დასაქმებულთა რაოდენობის შესახებ ;

,,რეაბილიტაციისა და კრედიტორთა კოლექტიური დაკმაყოფილების შესახებ” საქართველოს

კანონის 44-ე მუხლის მე-7 პუნქტის მიხედვით, გადახდისუუნარობის შესახებ განცხადება და

თანდართული ინფორმაცია დადასტურებული უნდა იქნეს სიმართლესთან შესაბამისობის

დეკლარაციით, რომლის მიხედვითაც, განმცხადებლის მიერ წარდგენილი ინფორმაცია,

რამდენადაც ეს ცნობილია განმცხადებლისთვის, არის ზუსტი და ამომწურავი.

განცხადებაში აღნიშნული ცნობა არ მოიპოვება, არ ვერთვის საქმეს.

განცხადება ,,რეაბილიტაციისა და კრედიტორთა კოლექტიური დაკმაყოფილების შესახებ”

კანონის მიხედვით შპს „ბენ-ის“ რეაბილიტაციის რეჟიმის გახსნის მოთხოვნით

წარმოდგენილია რევაზ რიჟამაძის მიერ, რომელსაც ხელს აწერს თავად, მაგრამ საქმეს არ

ერთვის შპს „ბენ“-ის უფლებამოსილი პირის მიერ გაცემული მინდობილობა, რომლითაც

რევაზ რიჟამაძეს ანიჭებს უფლებას წარადგინოს ,,რეაბილიტაციისა და კრედიტორთა

კოლექტიური დაკმაყოფილების შესახებ” კანონიდან გამომდინარე სასამართლოში

განცხადება, შესაბამისად სასამართლო მხარეს, მიუთითებს, რომ წარმოადგინოს

რწმუნებულება კონკრეტული გადახდისუუნარობის საქმის წარმოებაში მონაწილეობის

უფლებამოსილების მინიჭების უფლებით.

შპს „ბენის“ განცხადებას თან ერთვის 22/04/2024 წელს მომზადებული ამონაწერი მეწარმეთა

და არასამეწარმეო (არაკომერციული) იურიდიული პირების რეესტრიდან,

გადახდისუუნარობის შესახებ განცხადება წარმოდგენილია 13.07.2026 წელს. შესაბამისად,

იმისათვის, რომ სასამართლოს ჰქონდეს ინფორმაცია განცხადების შემოტანის დროისათვის

თუ ვინ არის საწარმოში უფლებამოსილი პირი და რა პროცესები მიმდინარეობს საწარმოში,

საჭიროა წარმოდგენილ იქნას განახლებული ამონაწერი მეწარმეთა და არასამეწარმეო

(არაკომერციული) იურიდიული პირების რეესტრიდან.

განმცხადებელი განცხადებას ურთავს მხოლოდ შემდეგი სახის ინფორმაციას: თბილისის

სააპელაციო სასამართლოს 2026 წლის 05 ივნისის განჩინების ასლი, თბილისის სააპელაციო

სასამართლოს 2026 წლის 24 აპრილის გადაწყვეტილებისა და სააპელაციო საჩივრის ასლიუ;

წარმომადგენლობის უფლებამოსილების დამადასტურებელი მინდობილობა; შპს ,,ბენი“-ს

ბუღალტრული ბალანი; ძირითადი საშუალებების ნარჩენი ღირებულების უწყისი;

კრედიტორთა დაზუსტებული რეესტრი და პირველადი რეაბილიტაციის გეგმის

ეკონომიკური კონცეფცია.

,,რეაბილიტაციისა და კრედიტორთა კოლექტიური დაკმაყოფილების შესახებ” საქართველოს

კანონის 47-ე მუხლის პირველი პუნქტის თანახმად, გადახდისუუნარობის შესახებ

განცხადების მოვალის მიერ შეტანის შემთხვევაში, სასამართლო, ამ განცხადების დასაშვებად

ცნობის საკითხს წყვეტს მისი შეტანიდან - 7 (შვიდი) დღის ვადაში, ხოლო აღნიშნული

განცხადების კრედიტორის მიერ შეტანის შემთხვევაში − მოვალისთვის სასამართლო

გზავნილის ჩაბარების დამადასტურებელი დოკუმენტის სასამართლოსთვის წარდგენიდან 10

დღის ვადაში. ეს ვადა სასამართლომ შეიძლება გააგრძელოს ერთჯერადად, საკუთარი

ინიციატივით, დასაბუთებული განჩინებით. გაგრძელებული ვადა არ უნდა აღემატებოდეს

გადახდისუუნარობის შესახებ განცხადების დასაშვებად ცნობის საკითხის განხილვისთვის

დადგენილ ვადას.

„რეაბილიტაციისა და კრედიტორთა კოლექტიური დაკმაყოფილების შესახებ” საქართველოს

კანონის 48-ე მუხლის 1-ელი პუნქტის მიხედვით, თუ გადახდისუუნარობის შესახებ

განცხადება არ აკმაყოფილებს ამ კანონით დადგენილ ფორმალურ მოთხოვნებს, სასამართლო

გამოიტანს განჩინებას ხარვეზის არსებობის თაობაზე და განმცხადებელს შესაბამისი

ხარვეზის გამოსასწორებლად მისცემს 5 (ხუთი) სამუშაო დღეს. თუ განმცხადებელი ამ ვადაში

გამოასწორებს აღნიშნულ ხარვეზს და სასამართლო დაადგენს მოვალის

გადახდისუუნარობას, სასამართლო გამოიტანს განჩინებას გადახდისუუნარობის შესახებ

განცხადების დასაშვებად ცნობისა და გაკოტრების რეჟიმის გახსნის თაობაზე. წინააღმდეგ

შემთხვევაში, სასამართლო გამოიტანს განჩინებას გადახდისუუნარობის შესახებ განცხადების

დასაშვებად ცნობაზე უარის თქმის თაობაზე. ამავე მუხლის მე-3 პუნქტის თანახმად:

გადახდისუუნარობის შესახებ განცხადების დასაშვებად ცნობაზე უარის თქმის თაობაზე

განჩინების გამოტანიდან 3 თვის განმავლობაში იმავე განმცხადებლის მიერ იმავე

სუბიექტების მიმართ არსებითად იმავე გარემოებების საფუძველზე გადახდისუუნარობის

საქმის აღძვრა დაუშვებელია.

სასამართლომ იხელმძღვანელა ,,რეაბილიტაციისა და კრედიტორთა კოლექტიური

დაკმაყოფილების შესახებ” შესახებ საქართველოს კანონის მე-6, მე-7, მე-8 მუხლის მე-6

პუნქტით, მე-9, მე-19, 44-ე, 47-ე, 48-ე მუხლებით, საქართველოს სამოქალაქო საპროცესო

კოდექსის 284-285-ე მუხლებით და

დ ა ა დ გ ი ნ ა :

1. განმცხადებელ შპს „ბენი“-ს (ს/კ: 400273645) განჩინებაში მითითებული ხარვეზების

გამოსასწორებლად განესაზღვროს განჩინების გადახდისუუნარობის საქმის წარმოების

ელექტრონულ სისტემაში (ვებ-გვერდზე www.ecourt.ge) გამოქვეყნებიდან 5 (ხუთი) სამუშაო

დღის ვადა;

2. განემარტოს განმცხადებელ შპს „ბენი“-ს (ს/კ: 400273645) რომ თუ სასამართლოს მიერ

დადგენილ ვადაში არ შეავსებს ხარვეზს, სასამართლო გამოიტანს განჩინებას

გადახდისუუნარობის შესახებ განცხადების დასაშვებად ცნობაზე უარის თქმის თაობაზე;

3. განჩინება გამოქვეყნდეს გადახდისუუნარობის საქმის წარმოების ელექტრონულ სისტემაში

(ვებ-გვერდზე www.ecourt.ge);

4. განჩინებაზე კერძო საჩივრის შეტანა შეუძლია გადახდისუუნარობის საქმის წარმოების

პროცესის მხარეს, რომლის მიმართაც გამოტანილია განჩინება, აგრეთვე იმ პირს, რომელსაც

უშუალოდ ეხება ეს განჩინება, გადახდისუუნარობის საქმის წარმოების ელექტრონულ

სისტემაში (ვებ-გვერდზე www.ecourt.ge) მისი გამოქვეყნებიდან 05 (ხუთი) დღის ვადაში,

თბილისის საქალაქო სასამართლოში (მის: ქ. თბილისი, აღმაშენებლის ხეივანი, №64). ამ

ვადის გაგრძელება დაუშვებელია.

მოსამართლე ნანა ციკოლია

